
	Мұғалім 
	Орамалова Айзат
	

	Мектеп, сынып
	Шығыс Қазақстан облысы, Өскемен қаласы, Қ.Нұрғалиев атындағы №43 мектеп-лицей, 5-сынып
	

	Сабақ тақырыбы
	Ұлттық салт-дәстүрлер, әдет-ғұрыптардың мәні туралы түсінік
	



	Мақсаты
	оқушыларға қазақ халқының және басқа ұлттың салт-дәстүрлері, әдет-ғұрыптары туралы тереңірек түсінік беру.

	Күтілетін нәтиже
	- оқушыларда салт-дәстүр, әдет-ғұрып туралы ұғым қалыптасады;
[bookmark: _GoBack]- оқушылар ұлттық құндылық болып табылатын салт-дәстүр түрлері «Ат қою», «Тұсау кесер», «Ашамайға мінгізу», «Байғазы беру» дәстүрлері жайлы білімдерін толықтырады;
- қазақ, орыс, кәріс ұлттарының салт-дәстүрлерімен танысады;
- қазақ, орыс, корей халықтарының салт-дәстүрлерін құрметтеуге баулу, сабақтастығын түсінеді.

	Сабақтың түрі
	саяхат сабағы: http://bilimland.kz/kk/content/lesson/15241-bata_tilekter_zhoqtaular, http://bilimland.kz/kk/content/lesson/15242-maqal_matelder_maqal_matelderding_erekshelikteri, http://bilimland.kz/kk/content/lesson/15430-naqyl_sozderding_tarbielik_mani, http://bilimland.kz/kk/content/lesson/15240-turmys_salt_zhyrlary_olardyng_turleri_ereksheligi



Сабақ барысы

	Мұғалім: Ұлттық құндылықтар (сызба) жайлы түсінік береді.

Мұғалім: Біздің елімізде 130-дан астам ұлттың өкілдері мекен етеді. Әр ұлттың өзіндік салт-дәстүрі, әдет-ғұрыптары болатыны белгілі. Осы әр ұлттың салт-дәстүрі, әдет-ғұрыптары 45 минут ішінде толық қамту мүмкін емес. Дегенмен, біз бүгін Қазақсанда өмір сүретін қазақ, орыс, кәріс ұлттарының салт-дәстүрі мен әдет-ғұрыптарына саяхат жасай отырып, олардың ұқсастықтары мен ерекшеліктерін біле аламыз. 
  Біздің тәрбиеміз ананың ақ сүтінен, ана әлдиінен, атаның қасиетті сөздерінен бастау алады. Ананың бесік жырынан бастап, адамның жер қойнауына берілгенге дейінгі өзі көріп-білген салт-дәстүрлер, әдет-ғұрыптар барлығы да адамның дүниетанымын қалыптастыратын өмір сабақтары.Халқымыздың әдет-ғұрпын,дәстүрін,тарихын білу, оны қастерлеу-әрқайсысымыздың борышымыз. 
Мұғалім: Бүгінгі саяхат сабағымызды облыстық балалар және жасөспірімдер кітапханасында өткізіліп отыр. Біз неге бұл орынды таңдап алдық? Бүгінгі сабағымыздың тақырыбына байланысты өздерің отырған мына этнозалдың тиімділігі бар ма?
Балалар жауабы.
Мұғалім:Өскемен қаласында әр ұлттың салт-дәстүрі мен әдет-ғұрыптарын тағыда қай жерден танысуға болады?
Балалар жауабы.
Мұғалім:Қазақ ұлтында дүниеге келген сәбиге байланысты қандай дәстүрлерді білесіңдер?
Балалар жауабы.
Қазақ халқының «Ат қою» ғұрпы суреті
Мұғалім: Дұрыс. Міне, жаңа өздерің атап өткен салт-дәстүрлердің қатарында «Ат қою» ғұрпы да бар. Осы ғұрып жайлы кітапхана ұжымы дайындаған көріністі тамашалайық.
Көрініс «Балаға ат қою» (кітапханашылар)
Қонақтар мен үй иелері ақ дастархан басында отырады.
Әже: Ал, құрметті қонақтар. Дүниеге келген мына немеремнің есімін қою құрметіне қош келдіңіздер!
1 қонақ: Бәрекелді, балаңның жасы ұзақ болсын!
2 қонақ: Дені сау болсын!
3 қонақ: Үлкен азамат болсын! Балаңыздың атын кім деп қоясыз?
Әже: Құлыным қайда жүрсе де көркейіп жүрсін, жүзі жарқын болсын деген ниетпен балама «Арайлы» деп ат қоюды ұйғардым.
1 қонақ: Бәрекелді! 
2 қонақ: Қандай жақсы, тамаша есім.
Әже: Немереме ат қою жолын ауылымыздың ардақты ақсақалы, көпті көрген көнекөз қария, құрметті адам Алмабай атамызға ұсынсам деп едім.
1 қонақ: Дұрыс айтасыз.
2 қонақ: Ауылдың көпті көрген қариясы.
3 қонақ: Өсіп-өнген көп балалы, аузы дуалы атамыздың жолын берсін балаңызға!
Әже: Рахмет! Ниеттерің қабыл болсын!
Алмабай ата: Сенім білдіргеніңе көп рахмет, замандас. Балаң бақытты болсын!
Баланың анасы баланы Алмабай атаға береді. 
Алмабай ата: (баланы қолына алып) Бісміллә, ал қарағым, (баланың оң құлағына) Сенің атың-Арайлы! Сенің атың-Арайлы! Сенің атың-Арайлы! (үш рет айтады, осылайша сол құлағына да айғайлайды)  
Әже: Рахмет, ақсақал! Бала-шағаңның қызығын көр! (алғыс ретінде атаның иығына шапан жабады)
Алмабай ата: (бата береді)
Өркендесін, өсіп-толсын
Сұлу күндей көрік болсын.
Әкесі мен анасына
Тек жақсылық беріп болсын.
Арманға биік шыға берсін,
Өз елінің ұлы болып
Ата салтын ұға берсін.
Дені сау боп, ауырмасын,
«Қазақ ұлы» деген аттан
Өмір бойы айырмасын.
Әумин!
Мұғалім: Балалар, айтыңдаршы, бұл ғұрыпты көре отырып, қандай ой түйдіңдер?
Балалар жауабы.
Мұғалім: Өз есімдерін қандай мағына білдіреді?
Балалар жауабы.
Мұғалім: Иә, бұл рәсім ұлағатты кісіге жүктеледі екен. Қазақ аттарының көптігі – басқа халықтардан ерекшелігі, қыз балалардың есімдері, олардың көркемдігі. Ат қою «көз тимесін» деген оймен қойылады екен.
«Ат қою» ғұрпы орыс, корей халықтарында қалай жасалады екен? Бейнесюжеттен көріп тамашалайық.
Бейнетаспа (орыс халқының «Ат қою» ғұрпы туралы (обряд крещения) 
Кәріс ұлты суреті
Кітапханашы: (кәріс киімін киіп шығады, амандасады) Аннен хасемника!
Корей халқы бүгінде өзіндік тарихи-мәдени мұраға бай, халықтық элементтері мен сан ғасырлық ұлттық салт-дәстүрі мен әдет-ғұрпын өз дәрежесінде сақтап қалған, ата салтының мол қазынасын дәріптей білген ұлт ретінде қадірлі. Қазақстандағы корейлер христиан дінін ұстанады. Ал негізінен корей ұлтының көп бөлігі будда дінінің өкілдері.
Корейлердің отбасы әдетте көп балалы болып келеді. Баланың дүниеге келуін үлкен мереке етіп тойлайды. Тұрмыстың ауырлығынан балалар нәресте кезінде көп шетіней берген. Осындай кесапаттан сақтау үшін балаларға түрліше ырымдар жасауды әдетке айналдырған.
Мәселен, ерте кезде ер баланың бірнеше есімі болған. Егер бала ауқатты отбасынан шыққан болса жақсы аттар қоятын болған. (Маржан, Әсел, Айдаһар т.б.). Ал егер шаруа адамының баласы болса, Шошқа, Бақа, Ит, т.б. деп қойылған. Баланың есімі неғұрлым тұрпайы болса, соғұрлым оның өмірі жеңіл болады деген түсінік орнаған. Бұл баланы көз тиюден сақтайды деген түсініктен туған. Кейде ер балаға қыз баланың атын берушілік те болған. Кейінде нәрестенің сырт бейнесіне, мінезіне қарай лайықты есімдер берген. Мысалы бүркіт – батылдық бейнесі. Шелпек – жалпақ бет бала. Бала осылайша уақытша аттарды пайдаланып келіп, кейін кәмелетке толғанда тиісті құжат алу кезінде тұрақты атқа ие болады. Дәстүр бойынша немерелердің есімін ата тегіне қарай оның атасы қоятын болған. Осылайша ата текке байланысты аттар онша көп болмай корей халқында Цой, Пак, Ким, Ли деген аттар бүкіл ру, тайпалардың балаларына ортақ ат болып тараған. Бұл халықта тек аттан бұрын келеді.
Мұғалім: Балалар, осы үш халықтың «Ат қою» ғұрыптарынан қандай ұқсастықты байқадыңдар?
Балалар жауабы.
Қазақ халқының «Тұсау кесер» салты суреті
Мұғалім: Бір жасқа толып еркін жүре бастаған бал бөбектің басқан қадамы құтты болып одан әрі жаны жамандық көрмей, жақсы жүріп кетуіне тілек білдіру салтанаты ретінде «Тұсау кесер» өтеді. Тағы да көрініс тамашалайық.
Көрініс «Тұсау кесер» (кітапханашылар)
Қатысушылар залға ән айтып кіреді.
Үй иесі: Қош келдіңіздер! Төрлетіңіздер!
1 қонақ: Рахмет. (балаға қарап) Е, мына батыр екен ғой тұсауын кесетін баламыз. 
2 қонақ: Ой, айналайын, қадамың құтты болсын!
Үй иесі: Назгүл әже, жасыңыз үлкен, беделіңіз зор, көп балалы ана деп баламыздың тұсауын сізге кестірсек деп едік.
Назгүл әже: Рахмет айналайын. Өркендерің өссін!
Тұсау кесу-бала тәй-тәй басқанда жасалатын думанды дәстүр. «Тұсауы кесілмеген бала көп сүрінеді, жығылады» деген наным бар. Бұл дәстүр қыз балаға да, ұл балаға да жасалады. Жақсы ниетті ырымдарға сай «бай болсын» деп жасыл шөппен, «ешкімнің ала жібін аттамайтын адал болсын» деп ала жіппен, «тоқ болсын» деп малдың тоқішегімен тұсау кеседі.
Тұсау кесетін адамды баланың әке-шешесі таңдайды. Беделді жас үлкен, сыйлы адамдарға кестірген. Тұсауы кесілетін баланың аяған байлайтын жіпті сол сайланған адам дайындап алып келеді.
Тұсауды қайшымен кесуге болмайды. Қазақ халқында қайшылану жақсылықтың белгісі емес. Сондықтан, «баланың өмірі қайшыланып қалмасын» деген ниетпен тұсауды қайшымен емес, пышақпен кескен. 
Қаз-қаз балам, қаз, балам,
Қадам бассаң мәз болам.
Күрмеуіңді шешейін,
Тұсауыңды кесейін.
Қаз-қаз балам, қаз, балам,
Тоқымыңды жаз балам.
Қадамыңды қарайық,
Басқаныңды санайық.
Қаз-қаз балам, жүре ғой,
Балтырыңды түре ғой.
Тай-құлын боп шаба ғой,
Озып бәйге ала ғой.
Баланың аяғына ала жіпті байлап, пышақпен кеседі. Баланы екі адам екі қолынан ұстап, ортаға алып шығып, тез-тез жүргізеді. Шашу шашылады. 
Назгүл әже: Ал, айналайындар әндеріңді шырқаңдар. Ән (караоке)
(Оқушылар тақпақ оқиды)
Мұғалім: Балалар, сендердің де, ата-аналарыңның да, аға-бауырларыңның да алғаш қадам жасаған сәттерінде тұсауларыңды осылай кескен.
Жасқа толған балаға орыс халқында қандай дәстүр орындалатындығын білгілерің келе ме? Ортаға екі кітапханашы шығады (орыс, кәріс киімдерінде), (кәріс халқы баласының жасқа толу мерекесі) Жасқа толған кәріс баласы, үйлену тойы, мүшел тойы.
Кітапханашы: (кәріс киімін киіп шығады) Корей халқында үш мерекені атап өту заң саналған. Ол біріншіден баланың туған күні; екіншісі – үйлену тойы; үшіншісі – мүшел тойы (алпысқа келуі).
Корейліктер балалардың өмірінің басталуын, оның бір жасқа толу жасын есептейді. Осы кезден бастап қана бала толыққанды адам болып есептеледі. Балалардың әрқайсысының бір жасқа толуын міндетті түрде атап өту керек, егер атап өтілмесе, онда ержеткенде баланың үйлену тойын, мерейтойын және т.б. тойларын атап өтуге болмайды. Сондықтан да ата-аналар балаларының бір жасын атап өтуге тырысады. Крест суреті қалдырылып шашы алынған орыс баласы, бидай, бал, мактың суреті
Кітапханашы: (орыс киімін киіп шығады) Орыс халқы жасқа толған сәбиді қой терісінен жасалған теріс аударылған тонның үстіне отырғызып, төбесіне крест белгісін қалдыра отырып, шашын алған. Ол белгі баланың басына жаман ойлар келмейді, жамандық әдеттер баланың бойын билемейді деген оймен қалдырылған. Оған дейін баланың шашы алынбайды. Қаңтар айының 6 күні әрбір жылда аталып өтетін Сочельник деп аталатын мерекеде өсіп келе жатқан бала өзінің өкіл әке-шешесіне бал мен мак қосылып жасалған бидай ботқасын әкеп беретін. Ал, олар балаға тәттілер сыйлаған. 
Оқушы: 
Ата салтым –асыл мұрам, ардағым,
Бабалардың жалғастырар арманын.
Сан ғасырда қалпын бұзбас қадірім,
Өткенімді бүгінменен жалғадым.
Мұғалім: «Ашамайға мінгізу» туралы не білесіңдер? 
Балалар жауабы
Мұғалім: Осы салт туралы толығырақ білу үшін бейнетаспаға назар аударайық. Бейнетаспа (қазақ халқының «Ашамайға мінгізу» салты туралы)
Мұғалім: Өздеріңіз тамашалаған «Ашамайға мінгізу» салтымен бірге жүретін дәстүр бар ол-«Байғазы» дәстүрі. «Байғазы»-үлкеннің кішіге, яғни балаға беретін сыйы екен. «Байғазы» ақша, мал-мүлік, әйтеуір бір зат түрінде беріледі.
Мұғалім: Салт-дәстүрлер туралы халқымыздың қасиетті сөздері өте көп. Солардың бірі – мақал-мәтелдер. Мына үзік-үзік сөздерден мақал құрастыруларың керек.
Ұяда… ұшқанда …
(Ұяда не көрсең, ұшқанда соны ілерсің)
Ата… бала…
(Ата – бәйтерек, бала – жапырақ)
Өле… бөле…
(Өле жегенше бөле же)
… сүйіндіреді, …күйіндіреді
(Жақсы сөз сүйіндіреді, жаман сөз күйіндіреді)
Мектеп… білім…
(Мектеп – кеме, білім – теңіз)
Қорытынды.
1. Салт-дәстүр дегеніміз не?
Салт-дәстүр дегеніміз – халықтың жөн-жоралғыларының, ұстанымдарының жиынтығы. Салт-дәстүрлер халықтың өмір-тұрмысынан, шаруашылық-тіршілігінен, қалыптасқан қоғамдық қатынастарынан, дүниетанымынан туындайтын мәдени құбылыс.

2. Салт-дәстүрлердің қандай түрлерін білесіздер?
1. Ырымдар мен нанымдар
2. Діни рәсімдер мен мейрамдар  
     
1. Үйлену тойы      
2. Бала тәрбиелеу  дәстүрлері 
3. Жерлеу салты    

1. Жалпы халықтық тойлар                             
2. Кәсіптік мейрамдар  

3. Әдет-ғұрып дегеніміз не?
Әдет-ғұрып белгілі бір қоғамдық-әлеуметтік ортада пайда болып, оның мүшелерінің мінез-құлқының, тұрмыс-тіршілігінің бұлжымас қағидаларына айналған жөн-жосық, жол-жоралғы.

4. Бала тәрбиесіне байланысты қандай салт-дәстүрлерді білесіз?

5. «Байғазы» мен «Ашамайға мінгізу» дегеніміз не?
«Байғазы»-үлкеннің кішіге, яғни балаға беретін сыйы. «Байғазы» ақша, мал-мүлік, әйтеуір бір зат түрінде беріледі.
«Ашамайға мінгізу» – баланың буыны бекіп, 4-6 жасқа келгенде ат үстінде өзін-өзі ұстап отыра алатын жағдайға жеткенде, атқа мінгізу салтын жасап, ат құлағын ойнайтын денсаулығы зор, мықты, шымыр, жауынгер, еңбекқор қиыншылыққа төзімді ұрпақ тәрбиелеудің бір түрі. Балаға ер-тұрмандарын сыйлап, атқа мінгізіп той жасайды. 

